
Na Pablo ani nin juniktsik 
in dhutsuntsal an belomtsik 

xi Tesalónika

1  Nanáꞌ, xu bij Pablo, junax kʼal 
na Silbano ani na Timoteo, 

tu dhutsuntsal jechéꞌ an ti úw, 
kidháblábtsik xi kʼwajíl Tesalónika, 
xi kʼwajatichtsik juniniꞌ kʼal na Dios 
an Tátaꞌláb ani kʼal an Ajátikláb 
Jesukristo. Ka bachʼwaltsik an 
alwaꞌtaláb ani an kʼijidhtaláb xi tál 
ba ni Tátaꞌ Dios ani ba ni Ajátik 
Jesukristo.

An okʼtsixtaláb xin pidhnál 
kʼal nin belomtal an 

kidháblábtsik xi Tesalónika
2

 Echʼekʼi i pidhál ti jalbintsixtaláb 
na Dios kʼal tatáꞌtsik ta kwenta 
ani tam ku ólan, tu kontsintsaltsik 
teye. 3 I tʼilál tʼajat tin tamét ni 
Tátaꞌ Dios xowaꞌ alwaꞌ a tʼajáltsik 
abal i belomich. I tʼilál jeye an 
tʼojláb xa tʼajáltsik kʼal tin kwenta 
an kʼanidhaxtaláb xa koꞌoltsik 
ani kom i kʼwajattsik a aytsím ni 
Ajátik Jesukristo, jaxtám ta kuxyal 
xowaꞌkichkʼi. 4 Kidháblábtsik xi 

kʼanidhábtsik kʼal na Dios, i choꞌób 
abal Jajáꞌ ti takwyámaltsik. 5 Pos 
tam ti wawáꞌ i uldhaꞌ ba tatáꞌtsik 
an alwaꞌ tʼilab, yab ulich kʼal i 
tʼilabkʼi, ulich kʼal yán in cháp, 
kʼal an Tʼokat Ejattaláb ani kʼal 
yantam i belomtaláb kom wawáꞌ i 
choꞌóbich alwaꞌ, ke jechéꞌ jaꞌich an 
tsubaxtaláb. Pos a choꞌóbtsik alwaꞌ 
xan tu kʼwajinek ba tatáꞌtsik abal ta 
kʼánéltsik.

6
 Ani tatáꞌtsik, a wéwnaꞌ ni 

xeꞌchintal ani nin xeꞌchintal 
an Ajátikláb; a bachʼutsik an 
alwaꞌ tʼilab kʼal jun i kulbétaláb 
xin pidhnál an Tʼokat Ejattaláb, 
maske a watʼnaꞌtsik kʼejle tʼajat 
yán i yajtsiktaláb. 7 Ani anchanꞌ 
a bajawtsik ki kʼwajay jelti jun i 
okʼtsixtaláb abal ejtal an belomtsik 
xu kʼwajíl ban chabáltsik xi 
Masedonia ani xi Akaya. 8 Pos kʼal 
tatáꞌtsik ti tujey ani xoꞌ bukʼenekich, 
yab tokotkʼi Masedonia ani Akaya, 
bukʼenekich putálkʼi nin alwaꞌ 
tʼilábil an Ajátikláb. Ani choꞌóbte 
jeye xan ta beláltsik na Dios, pos 
asta wawáꞌ i chuꞌtal ke yabich yejat 
ki tʼilaꞌ xataꞌ. 9 Pos jajáꞌtsik in tʼilál 

xan tu bachʼwat kʼal tatáꞌtsik ani 
xan ti jeye ta jilaꞌtsik ka kʼakʼnaꞌ 
an chʼilabtsik abal ka belaꞌichtsik 
na Dios ani anchanꞌ, ka tujúchtsik 
ka tʼójontsi jechéꞌ na Dios xi ejat 
ani tsubax. 10

 Ani in tʼiláltsik jeye 
xan ta kʼwajattsik a aytsím tam 
ka witsiy juní na Jesús xi kʼwajat 
walkʼiꞌ. Jechéꞌ na Jesús, jaꞌich nin 
Chakámil na Dios xi chemdhá ani 
na Dios in ejdhaꞌ ti ít. Jajáꞌ jaꞌich 
xi tu loꞌwal abal yab ki bachʼu an 
kʼakʼadh yajtsiktaláb xi neꞌech ka 
tsích tayíl.

Nin tʼojlábil na Pablo ban 
bitsow xi Tesalónika

2  Kidháblábtsik, pos a 
choꞌóbtsik alwaꞌ, ke yab 

jolatkʼi an álnaxtaláb xi tʼajaꞌ 
tachanꞌ. 2 Pos anchanꞌ jelt xan ta 
choꞌóbichtsik, tam ti más okʼox u 
kʼale ban bitsow Filipos. Tajaꞌ u 
odhbijyat ani u tʼajtsin xan ti ku 
leꞌná, por na Dios tu tolmiy abal ki 
tʼilaꞌ ba tatáꞌtsik nin alwaꞌ tʼilábil 
kʼal ni jun i jíkʼib, maske u atʼnal 
tʼajat chapik. 3 Pos yab u ukʼpinék 
tu kʼwajat tam tu xeꞌchin tu tawnax, 
nibal u tʼiltsixnék kʼal i atʼaxtaláb, 
nibal abal ku kʼambixin. 4 Anchanꞌ 
tu káwin, kom na Dios tu káldhaꞌ 
tu alwaꞌ ani tu punkʼuntsámal abal 
ki tʼilaꞌ an alwaꞌ tʼilab. Yab i tʼajaꞌ 
xowaꞌ in kulbetnál an atiklábtsik, 
i tʼajaꞌ xowaꞌ in léꞌ na Dios, xin 
ejtowal ti ku chuꞌtsi an ti itsích. 
5

 Anchanꞌ jelt xan ta choꞌóbichtsik, 
yab jaykʼi i tawnámal ni jun 
xitaꞌ kʼal i labidh tʼilabtsik abal 
ki kʼambiy, nibal i kʼambixnámal 
jun xataꞌ abal ki átaꞌ i tumín. Na 
Dios in choꞌób alwaꞌ jechéꞌ. 6 Yab 

jaykʼi i alyámal ku kʼakʼná kʼal an 
atiklábtsik, nibal kʼal tatáꞌtsik, nibal 
kʼal xi kʼeꞌettsik, maske neꞌech 
kʼejlewiꞌik ki ejto ki ulu ku tolmiyat 
kom tu abatwálejil na Kristo, por 
yab i tʼajaꞌ anchanꞌ. 7 I kóꞌoy tʼajat 
i kʼanidhaxtaláb kʼal tatáꞌtsik, jelt 
xan ti jun i nánaꞌláb in tsutsúdhál 
ani in beletnál nin chakámiltsik. 
8

 Tu kʼanidháltsik, ke i léꞌak max 
yab tokot jáꞌkʼi tu pidhaꞌtsik an tin 
alwaꞌ tʼilábil na Dios, tu pidhaꞌtsik 
jeye an ti ejattal; pos i bajúmalich 
ki kóꞌoy tʼajat i kʼanidhaxtaláb kʼal 
tatáꞌtsik. 9 Kidháblábtsik, tatáꞌtsik 
a tʼílóm xan tu tʼójnék ani tu 
chekenek abal ki ejto ki watʼbaꞌ 
tibáꞌ. Akal i kʼij u tʼójnék abal yab 
ki tʼojliy ni jun xitaꞌ xi tatáꞌtsik tam 
tu xeꞌchin ki tʼilaꞌ nin alwaꞌ tʼilábil 
na Dios.

10
 Tatáꞌtsik a choꞌób ani na 

Dios jeye, abal u kʼwajinek 
tʼokat ani lujat kʼal tatáꞌtsik xi 
belomichtsik, abal yab xitaꞌ kin 
ejto ti ku walbindhaꞌ kʼal ni jun 
xataꞌ. 11

 Ani a choꞌóbtsik jeye 
xan ti pakabédhámaltsik ani i 
kʼijidhmédhámaltsik juntsik ti éb xi 
tatáꞌtsik a kidhtal, jelt xan tin tʼajál 
jun i tátaꞌláb kʼal nin chakámiltsik. 
12

 Tu punkʼuntsámaltsik abal ki 
kʼwajaytsik xan ti yejat ka kʼwajay 
xu dhabalábichtsik kʼal na Dios, xi 
ti takwyámalich abal ki kʼwajaytsik 
teye ba nin takʼixtal ani bin labidh 
tʼokát.

13
 Pos jaꞌich kʼal jechéꞌ tin kwenta 

ti echʼekʼi i pidhál ti jalbintsixtaláb 
na Dios; pos tam ti tatáꞌtsik a achʼaꞌ 
nin alwaꞌ tʼilábil na Dios, xi wawáꞌ 
i tʼilaꞌ, yab a bachʼutsik jelt in 
káwintal i iniktsik. Jechéꞌ nin alwaꞌ 

tʼilábil na Dios, jaꞌich xi ti tʼajáltsik 
ka jalkʼúch na chalab, tatáꞌtsik xa 
belálich. 14

 Kidháblábtsik, tam ta 
atʼan kʼal na at kidhtaltsik, jayéchkʼi 
teye a tamutsik jelt xan tin tamu 
an belomtsik xin belálichtsik 
na Dios xi kʼwajattsik Judea xu 
dhabalábichtsik kʼal na Kristo 
Jesús, pos anchanꞌ jeye ti atʼantsik 
kʼal nin at kidhtaltsik. 15

 Jechéꞌ an 
judíotsik, jaꞌich nin chemdhaꞌ an 
Ajátikláb Jesús; anchanꞌ jelt xan 
ti más okʼox, in chemdhámal an 
tʼiltsixtsik ani wawáꞌ tu ajaꞌ ku kale. 
Yab in kʼakʼnáltsik na Dios ani in 
atʼál an atiklábtsik, 16

 pos tam i léꞌ 
ki tawnaꞌ xi yabtsik u judío abal ka 
loꞌeytsik jeye, yab tu walkál ki tʼajaꞌ. 
Anchanꞌ, más u walbinalichtsik. 
Por xoꞌ, exomich in bajwal xowkʼi 
nin kʼakʼadh yajtsiktalábil na Dios 
neꞌech ka ulchich ba jajáꞌtsik.

Na Pablo in leꞌnál kin álnaꞌ juní 
an belomtsik xi Tesalónika

17
 Kidháblábtsik, tam ti wawáꞌ 

u kale wéꞌ i kʼij xon ti tatáꞌtsik i 
kʼwajat, maske yab tu chuꞌtaltsik, 
echʼekʼi i kʼwajattsik ba ni ejattal 
ani i léꞌ tʼajat ku kʼale juní tu 
álnaꞌtsik. 18

 I exámalich ku kʼale; 
nanáꞌ, xu bij Pablo, yánílich u 
exámal kin kʼale, por echʼekʼi tin 
tamkʼuyal an lej atʼax. 19

 Pos, ¿jowaꞌ 
jáꞌ ni aytsixtal, ni kʼijidhtalábil 
ani xantʼókʼi tu kʼwajat u kulbél 
ani kʼijidh? ¿Yabxeꞌ jaꞌich tatáꞌtsik 
tam ka tsích ni Ajátik Jesukristo? 
20

 Tsubax, tatáꞌtsik jaꞌich ni 
kʼijidhtalábil ani xantʼókʼi tu kʼwajat 
u kulbél.

3  Ani tám, kom yabich más i 
ejto ki kuxuy, i chalpay ku 

jilkʼon Atenas wawáꞌkʼi kwetém 
2

 ani ki abaꞌ an kidhábláb Timoteo 
abal ti ki takʼiytsik ani ti ki 
pakabédhaꞌtsik ka óntsi ta belom. 
Jechéꞌ na Timoteo, jaꞌich jeye jun 
in tʼójontsixil na Dios xi tʼójnék 
junax kʼal wawáꞌ abal ka tʼilan 
an alwaꞌ tʼilab kʼal tin kwenta na 
Kristo. 3 Pos yab i léꞌ ki chuꞌu ke 
ni jun xitaꞌ kin jilaꞌ tinbáꞌ kʼal tin 
kwentakʼi an taktamixtaláb xi kin 
achʼaꞌ. Tatáꞌtsik a choꞌób alwaꞌ ke 
koꞌol ki watʼnaꞌ ejtal jechéꞌ. 4 Pos 
tam ti tachanꞌ bél tu kʼwajat kʼal 
tatáꞌtsik, i ulu abal neꞌech ki watʼnaꞌ 
i yajtsiktaláb ani anchanꞌ ti támun, 
jelt xan ta choꞌóbichtsik. 5 Ani 
jaxtám nanáꞌ, kom yabich más u 
ejto ku kuxuy, u abnaꞌ ki konyattsik 
xan ta kʼwajat kʼal tin kwenta an 
belomtaláb, pos u chʼejnál ke an lej 
atʼax ti ki júnaꞌtsik xon ti yab alwaꞌ 
ani ke ni tʼojlábil ka kale jelti max 
yab xataꞌ in jalbíl.

6
 Por xoꞌ, na Timoteo witsenekich 

ani tu tsiꞌdhantsi ti tsubaxtaláb 
kʼal tin kwenta an belomtaláb ani 
an kʼanidhaxtaláb xa koꞌoltsik. Tu 
óltsi jeye abal tatáꞌtsik echʼekʼi 
tu chalpayal kʼal yantam i 
kʼanidhaxtaláb ani ke tatáꞌtsik a 
léꞌakich tʼajat max ti ku chuꞌúch, 
anílkʼi jelt xan ti wawáꞌ i achʼál. 
7

 Jaxtám, kidháblábtsik, tam ti 
choꞌóbnaꞌ ke a óntsaltsik ta belom, 
i bachʼu tʼajat i kʼijidhtaláb maske 
exom i watʼnál i yajtsiktaláb ani i 
taktamixtaláb. 8 Tam ti choꞌóbnaꞌ 
ke tatáꞌtsik a óntsal ka belaꞌ an 
Ajátikláb, u likedhantsat tʼajat an 
ti ejattal. 9 Kidháblábtsik, ¿Janti 
neꞌech ki ejto ki pidhaꞌ más ti 
jalbintsixtaláb na Dios kʼal tatáꞌtsik 

ta kwenta ani kʼal tin kwenta an 
kʼijidhtaláb xi tatáꞌtsik tu pidhámal 
tin tamét Jajáꞌ? 10

 Akal i kʼij i 
pakabédhál na Dios abal ti ku 
walkaꞌ ku kʼale tachanꞌ tu álnaꞌtsik 
ani tu óltsitsik xowaꞌ bél u kʼibel 
abal ka ejto ki belmáchtsik xan ti 
yejat.

11
 I léꞌ ke ni Tátaꞌ Dios ani ni 

Ajátik Jesukristo, ti ku tolmiy 
abal ki ejto ku kʼale tachanꞌ tu 
álnax. 12

 Ani ke an Ajátikláb ti 
ki tolmiytsik abal ka kóꞌoy más 
púlek an kʼánídháxtaláb jún ani 
jún ani kʼal ejtalkʼitsik, jelt xan ti 
wawáꞌ ti koꞌol an kʼanidhaxtaláb 
kʼal tatáꞌtsik. 13

 Ti ki tolmintsitsik 
jeye an ta itsích abal ki kʼwajaytsik 
juniniꞌkʼi, tʼokat ani yab i walbidh 
tin tamét ni Tátaꞌ Dios tam ka tsích 
ni Ajátik Jesús kʼal ejtal xi Jajáꞌ in 
tʼokómal.

An xeꞌchintaláb xin léꞌ na Dios

4  Ani xoꞌ, kidháblábtsik, tu 
pakabédháltsik ani tu 

punkʼuntsaltsik jechéꞌ tin bij an 
Ajátikláb Jesukristo: anchanꞌ xan 
tu óltsitsik ki kʼwajay xan tin léꞌ na 
Dios, anchanꞌ ka óntsi ka tʼajaꞌtsik 
echʼekʼi.

2
 Tatáꞌtsik, a choꞌób xowaꞌ jáꞌ an 

takʼixtaláb xi tu pidhaꞌtsik kʼal tin 
awiltal an Ajátikláb Jesús. 3 Xowaꞌ 
na Dios in léꞌ, jaꞌich ke tatáꞌtsik ki 
kʼwajách i tʼokat; ke yabich xitaꞌ ka 
junkun kʼal xi yab in tomtal, 4 ke 
an payꞌlomlábtsik kin witʼaꞌ ka 
kʼwajay tʼokat kʼal nin tomtal ani 
kin kʼakʼnál. 5 Yab kin tʼajtsi xowaꞌ 
yab alwaꞌ nin tomtal, jelt xan tin 
tʼajál an atiklábtsik xi yab in exlál 
na Dios. 6 Ke ni jun xitaꞌ yab kin 

kʼambintsi tin tomtal nin at kidháb, 
pos xitaꞌ kin tʼajaꞌ anchanꞌ, neꞌech 
ka pidhan púlek ti yajtsiktaláb 
kʼal an Okʼóxláb, jelt xan tu 
utsámalichtsik más okʼox. 7 Pos na 
Dios yab tu takwyámal abal ku 
kʼwajay kʼibenek, tu takwyám abal 
ku kʼwajay tʼokat. 8 Pos anchanꞌ 
pé, xitaꞌ kin chʼikat tʼajaꞌ jechéꞌ an 
okʼtsixtaláb, yab exom in chʼikat 
tʼajál jun i aniꞌ inik, exom in chʼikat 
tʼajál a Dios, xi tu pidhámal tin 
Tʼokat Ejattal.

9
 Kʼal tin kwenta an 

kʼanidhaxtaláb kʼal na at kidhábtsik, 
yab yejat tu dhutsuntsitsik, pos 
na Dios ti okʼtsámalichtsik abal ki 
kʼánídháxintsik jún ani jún. 10

 Ani 
anchanꞌ jeye ta kʼanidháltsik ejtal 
an kidháblábtsik xu kʼwajíltsik 
putál Masedonia. Kidháblábtsik, 
por tu pakabédháltsik abal bél ka 
pubédhaꞌtsik más na kʼanidhaxtal. 
11

 Ki kʼwajajantsik alwaꞌ ani ka 
óntsi na tʼojlábiltsik, ki tʼójontsik 
kʼal na kʼubak jelt xan tu 
punkʼuntsámaltsik, 12

 abal ki kʼakʼná 
kʼal xi yabtsik u belom ani abal ka 
kóꞌoytsik ejtal xowaꞌ ka yéntsi.

Tam ka tsích an Ajátikláb
13

 Kidháblábtsik, i léꞌ ki chuꞌu 
ka choꞌóbnaꞌtsik xantʼéy neꞌech 
ka támun kʼal an kidháblábtsik xi 
chemnekich abal yab ki kʼwajaytsik 
i tʼeꞌpinal jelti xi kʼeꞌettsik xi 
yab in koꞌol ni jun i aytsixtaláb. 
14

 Anchanꞌ xan ti belál ke na Jesús 
chemech ani ejech ti ít, anílkʼi jeye 
ti neꞌech ka ejdhá kʼal na Dios an 
kidháblábtsik xi chemnekichtsik 
ani neꞌech ka júná xon ti kʼwajat na 
Jesús.

15
 Jechéꞌ xowaꞌ tu utsáltsik, jaꞌich 

xowaꞌ tu utsámal an Ajátikláb: 
ke ejtal wawáꞌ xu belom, xi ku 
jilkʼon ejat asta tam ka tsích an 
Ajátikláb, yab neꞌech ku júná okʼox 
ani tayíl xi chemnektsik. 16

 Pos 
Jajáꞌ tʼajat an Ajátikláb neꞌech ka 
paꞌay tuwaꞌ walkʼiꞌ xon ti kʼwajat 
ani kʼal in chapik tawnaxtal, kʼal 
jun i káwintaláb jelt xan tu káw in 
okʼlékil i tʼokat abatwáletsik ani 
kʼal in kornetajil a Dios, neꞌech ti 
tawnax. Tám, xi chemnekichtsik 
ani in belámal na Kristo, neꞌech 
ka ejdhátsik okʼox. 17

 Tayíl, wawáꞌ 
xi belál na Kristo xu jilkʼonék ejat, 
neꞌech ku júná junax kʼal jajáꞌtsik 
ban tokow abal ku éláxin tajaꞌ 
tʼekʼat kʼal an Ajátikláb. Ani anchanꞌ 
neꞌech tám ku kʼwajách malilíl i kʼij 
kʼal an Ajátikláb. 18

 Jaxtám, yejat 
ki púbédhántsíxintsik ta ejattal 
jún ani jún kʼal jechéꞌ xowaꞌ tu 
tʼiltsaltsik.

5  Kidháblábtsik, por kʼal tin 
kwenta an kʼij xowkʼi ti neꞌech 

ka tsích an Ajátikláb, yab yejat tu 
dhutsuntsitsik. 2 A choꞌóbichtsik 
alwaꞌ, ke tam kin bajaw jachanꞌ 
an kʼij xowkʼi ti neꞌech ka tsích 
an Ajátikláb, neꞌech ka tsích jun 
jikʼtowále tam yab xitaꞌ in tʼílóm; 
neꞌech ka tsích jelt xan tu ulel jun i 
kwéꞌ tam akal. 3 Tam an atiklábtsik 
kʼwajat in ulaltsik enchéꞌ: “Ejtal 
kʼwajat alwaꞌ ani kʼijidh”, támich 
ti neꞌech ka ulich jun jikʼtowále an 
pakwenib. Jelt xan ti an mímláb 
xi kʼwajat kóꞌodh in achʼál jun 
jikʼtowále an yajal abal neꞌech 
kin waꞌchích an chakam, anchanꞌ 
jeye ti neꞌech kin tamu jechéꞌ an 
atiklábtsik. Ani yab neꞌech kin 

ejtotsik kin jekʼaꞌ. 4 Kidháblábtsik, 
por tatáꞌtsik yab i kʼwajat ban 
jikʼwaxtaláb ani yab neꞌech ki 
yakʼwantsik ukʼpidh tam kin 
bajaw jachanꞌ na kʼítsá xowkʼi ti 
neꞌech ka tsích an Ajátikláb. Yab 
neꞌech ki yakʼwantsik ukʼpidh, 
jelt xan ti jun i kwéꞌ u yakʼwax 
ukʼpidhkʼi. 5 Pos ejtal tatáꞌtsik 
a junwal jelti an tajaxtaláb ani 
jelti tam kʼij. Yab i junwal jelti an 
jikʼwaxtaláb nibal jelti tam akal. 
6

 Jaxtám ti yab yejat ku xeꞌchin 
ukʼpipidh jelti xi kʼeꞌettsik. Ku 
kʼwajay echʼekʼi tʼojojodh ani lej 
inik. 7 Xu wayaltsik, tam akal tu 
wayaltsik ani xu uchʼaltsik, tam 
akal tu uchʼaltsik. 8 Por wawáꞌ, xu 
kʼwajat jelti an tajaxtaláb, yejat ku 
kʼwajay echʼekʼi lej inik. Ki éynaꞌ 
jelti i dhabuxtaláb an belomtaláb 
ani an kʼanidhaxtaláb, jelt xan ti 
jun i soldado in éynal jun i patʼál 
kin dhabuy kʼál nin tamét. Ani 
jelt xan ti jun i soldado in éynál 
jun i patʼál kojáláb abal kin kojnaꞌ, 
anchanꞌ ti ki éynaꞌ an loꞌeltaláb 
xu kʼwajat i aytsím. 9 Pos na Dios 
yab tu takwyámal abal ki bachʼu i 
yajtsiktaláb, tu takwyámal abal ki 
bachʼu i loꞌeltaláb kʼal tin kwentakʼi 
ni Ajátik Jesukristo. 10

 Na Jesukristo 
chemech kʼal wawáꞌ ti kwenta abal 
ki ejtóch ku kʼwajay junax kʼal Jajáꞌ, 
maske u kʼwajat ejat o u kʼwajat 
chemnek. 11

 Jaxtám tu utsáltsik 
abal ki pákábédháxintsik ani ki 
púbédhántsíxintsik ta itsích jún ani 
jún, anchanꞌ jelt xan ta tʼajálichtsik.

Na Pablo in takʼyal an kidháblábtsik
12

 Kidháblábtsik, tu 
pakabédháltsik abal ka kʼakʼnaꞌ xu 

tʼojnaltsik tachanꞌ kʼal tatáꞌtsik; xi 
ti belkómtsik ani ti takʼyaltsik tin 
bij an Ajátikláb. 13

 Ka kʼakʼnaꞌtsik 
ani ka kʼanidhaꞌtsik tʼajat, kʼal 
tin kwenta an tʼojláb xi exom in 
tʼajáltsik. Ki kʼwajaytsik kʼijidh.

14
 Kidháblábtsik, tu 

pakabédháltsik jeye abal ka 
tawnaꞌtsik xi yab in léꞌ ti tʼojnaltsik, 
ka pubédhantsi tin ejattal xin 
jiláltsik tinbáꞌ ani ka tolmiytsik xi 
yab likdhaꞌ. Ka kóꞌoy i chaꞌattaláb 
kʼal ejtalkʼitsik.

15
 Ka kóꞌoytsik i kwenta kʼal 

jechéꞌ; max jun xitaꞌ ka tʼajtsin 
xataꞌ yab alwaꞌ kʼal jun xitaꞌ, yab 
kin witsbantsi. Ka tʼajtsaltsik tokot 
echʼekʼi xowaꞌ alwaꞌ xi kʼeꞌettsik, 
ejtalkʼi, yab takudhkʼi.

16
 Ki kʼwajaytsik kʼijidh echʼekʼi. 

17
 Ki ólantsik putál i kʼij. 18

 Ka 
pidháltsik ti jalbintsixtaláb na Dios 
kʼal ejtalkʼi xowaꞌkich. Pos jaꞌich 
jechéꞌ in léꞌ kin chuꞌu na Dios ka 
tʼajáltsik abal a belálichtsik na 
Kristo Jesús.

19
 Yab ka tepdhaꞌtsik nin kʼamálil 

an Tʼokat Ejattaláb xi kʼwajat ta 
itsích. 20

 Yab ka pojkantsi xowaꞌ in 

ulal an tʼiltsixtsik xu káw ijtsidh 
kʼal a Dios. 21

 Ka chuꞌutsik xowaꞌ 
alwaꞌ ani xowaꞌ yab alwaꞌ ani ka 
jilaꞌtsik ta itsích tokot xowaꞌ alwaꞌ. 
22

 Ejtal xowaꞌ yab alwaꞌ, yab ka tʼajaꞌ.
23

 Ke na Dios xin pidhnál an 
kʼijidhtaláb ti ki tʼokedhaꞌtsik. Ani 
ke Jajáꞌ ti ki alwaꞌ beletnantsi an ta 
ejattal, an ta xeꞌchintal ani na tʼuꞌúl, 
abal yab ki elan i walbidh tam ka 
tsích ni Ajátik Jesukristo. 24

 Xi ti 
kanyámaltsik, lujat Jaꞌ tʼajat ani 
anchanꞌ neꞌech kin tʼajaꞌ jelt xan tin 
ulúmal.

An chapnédhomtaláb ani an 
lábtʼajaxtaláb xi tin okʼontal

25
 Kidháblábtsik, ti ku kontsintsi 

weye tam ki ólantsik.
26

 Ka chapnédhaꞌtsik ejtal an 
kidháblábtsik kʼal jun i tʼokat 
kʼanidhaxtaláb.

27
 Tu punkʼuntsaltsik, kʼal tin 

awiltal an Ajátikláb abal ka 
ajintsattsik jechéꞌ an ti dhutsadh 
úw ejtal an kidháblábtsik.

28
 Ka bachʼwaltsik echʼekʼi nin 

alwaꞌtal ni Ajátik Jesukristo. 
Anchanꞌ ka tʼájan. 

